
Meningitisaren aurkako txertoa jartzen hasi da Osakidetza 

Arabako, Bizkaiko eta Gipuzkoako eskola eta unibertsitateetan 180.000 gaztek C motako meningitisaren aurkako txertoa hartuko dute; iaz 20 gazte kutsatu zituen birusak 

ERREDAKZIOA - DONOSTIA 

Araban, Bizkaian eta Gipuzkoan 11 eta 20 urte arteko gazteak atzo hasi ziren C motako meningitisaren aurkako txertoa hartzen. Azken urteotan C motako meningokokoak kutsatutakoen ehunekoak gora egin duela ikusita, Eusko Jaurlaritzak kanpaina berezia jarri du martxan; otsaila bitartean 11 eta 20 urte arteko 180.000 gaztek hartuko dute birusaren aurkako txertoa. 

1987. eta 1993. urteen artean jaiotakoak eskolan bertan hasi ziren txertoa hartzen; 18 eta 20 urte artekoak, berriz, unibertsitateko zerbitzu medikoetan. Dena den, eskolan jasotzerik nahi ez duenak edo horretarako aukerarik ez duenak txertoa Osakidetzaren zentroetan hartzeko aukera ere badu. 

1996an hasi zen zabaltzenC motako meningitisa 

Eusko Jaurlaritzak 1,8 milioi euro erabiliko ditu meningitisaren aurkako kanpainan. Izan ere, Eusko Jaurlaritza neurriak hartu beharrean izan da, azken urteotan nabarmen egin baitu gora C motako meningokokoak kutsatutakoen kopuruak. 

1996 arte C motako meningitis kasuak bakanak ziren oso. Garai hartan B motako meningitisa zen ugariena. 1996an bertan, baina, Jaurlaritzak C motako meningitisari aurre egiteko txertoa zabaldu zuen Araban, Bizkaian eta Gipuzkoan: 15 eta 20 urte artekoek hartu zuten.2000. urtean txerto eraginkorragoa sortu zuten, ordea, eta Osasun Sailak txertoaren ohiko egutegian sartu zuen meningitisaren aurkakoa ere.Azken urteotan bi txerto horiek eraginkortasuna galdu egin dute, ordea: 2001ean birusak kutsatutako 6 kasu besterik ez ziren izan; iaz, berriz, 20 kasu atzeman zituzten, gehienak gazteen artean. Horrek eraginda jarri zuten atzo martxan eskola eta unibertsitateetan C motako meningokokoari aurre egiteko kanpaina. 

Gaitza 

Meningitisa, funtsean, meningeen, edo garuna eta bizkarrezur muina babesteko dauden hormen hazteari esaten zaio. 

Arriskua: 3 eta 8 hilabeteko haurrek dute birusak kutsatzeko arriskurik handiena; C motako meningitisa duten gehienak 15 urtetik beherakoak izan ohi dira. Gaitza, baina, 100.000 biztanletik 1ek soilik izaten du normalean. Barea ez dutenek edo hiesak kutsatutakoek arrisku handiagoa izaten dute birusak kutsatzeko. 

Sintomak: Ohikoak izaten dira sukarra, buruko mina, garondoa uzkurtzea, sudurreko kongestioa, gonbitoak eta argitara begiratzean begietako mina. Horietaz gain, baina, badira sintoma arriskutsu batzuk ere: loak hartzea, ahulezia, azaleko orbanak, dardara, giharretako min orokorra, beherakoa eta arnasa ohi baino azkarrago hartzea. 

Gaixotasunaren garapena: Gaixoarekin harremanetan egon eta 2-10 egunera garatzen da infekzioa. 24-36 ordu pasatu baino lehen komeni da neurriak hartzea, hortik aurrera gaixotasuna saihestezina izan baitaiteke. Birusak kutsatutako gaixoen artean, zazpitik bat hiltzen da, baina 24 ordu pasatu aurretik neurriak hartuz gero arriskua %10 jaitsi daiteke. 

Kutsatzeko modua: sudurreko isurien, txistuaren edo gaixotuta daudenek zikindutako airearen bidez zabaltzen da birusa. Kutsatzeko arriskua txikia da, bakterioa biztanleen %10en eztarrian soilik egoten baita; meningitisaren birusa, gainera, ez da garatzen. 

